
 
 

 

 

 

 

 

Tithe an Oireachtais 

An Comhchoiste um Fhiontar, Trádáil agus Fostaíocht  

Cion Polaitiúil maidir le COM (2023) 533  

Togra le haghaidh RIALACHÁN Ó PHARLAIMINT NA hEORPA AGUS ÓN gCOMHAIRLE 

maidir le cur in aghaidh íocaíochtaí déanacha in idirbhearta tráchtála. 

 

Nollaig 2023 

 

 

 

 

 

Houses of the Oireachtas 

Joint Committee on Enterprise Trade and Employment 

Political Contribution on COM (2023) 533  

Proposal for a REGULATION OF THE EUROPEAN PARLIAMENT AND OF THE COUNCIL 

on combating late payment in commercial transactions. 

 

 

 December 2023   

 

 

  33/FTF/23



Cion Polaitiúil maidir le COM (2023) 533 Togra le haghaidh RIALACHÁN Ó PHARLAIMINT NA hEorpa AGUS ÓN 
gCOMHAIRLE maidir le cur in aghaidh íocaíochtaí déanacha in idirbhearta tráchtála 

 

 

Leathanach 2 de 6 
 
 

Réamhrá 

1. Measann an Comhchoiste Oireachtais um Fhiontar, Trádáil agus Fostaíocht (“an 

Coiste”) Togra reachtach AE de COM (2023) 533 a bheith ríthábhachtach d’Éirinn 

agus d’AE. 

 

• COM (2023) 533 

Togra le haghaidh RIALACHÁN Ó PHARLAIMINT NA hEORPA AGUS ÓN 

gCOMHAIRLE maidir le cur in aghaidh íocaíochtaí déanacha in idirbhearta 

tráchtála (Téacs is iomchuí maidir le LEE) {SEC(2023) 313 críochnaitheach} - 

{SWD(2023) 312 críochnaitheach} - {SWD(2023) 313 críochnaitheach} - 

{SWD(2023) 314 críochnaitheach} 

 

 

GRINNSCRÚDÚ AN CHOISTE  

2. Bhreithnigh an Coiste an togra den chéad uair ag cruinniú príobháideach a tharla an 

8 Samhain. I ndiaidh an chruinnithe sin, chomhaontaigh an Coiste ar an gcéad ásc 

cuireadh a thabhairt d’oifigigh ó Roinn Fiontar, Trádála agus Fostaíochta na hÉireann 

chun tuilleadh faisnéise a thabhairt don Choiste maidir leis an togra.  

 

Tharla an plé príobháideach an 14 Samhain 2023 le hoifigigh ón Roinn Fiontar, 

Trádála agus Fostaíochta ar MS Teams. Bhreithnigh an Coiste an togra arís i seisiún 

príobháideach an 15 Samhain agus chomhaontaigh sé aighneachtaí scríofa a lorg ó 

pháirtithe leasmhara  an 22 Samhain. Fuarthas aighneachtaí scríofa ó cheithre 

pháirtí leasmhara; 

 

• Cónaidhm Ghnólachtaí agus Fhostóirí na hÉireann,  

• Comhdháil na gCeardchumann,  

• Comhlachas na nGnólachtaí Beaga, agus  

• Fiontair Bheaga agus Mheánmhéide na hÉireann. 

Bhreithnigh an Coiste COM (2023)533 go foirmiúil i seisiún príobháideach, an 8 

Samhain, an 14 Samhain, an 15 Samhain, agus an 13 Nollaig. Chomhaontaigh an 

Coiste go soláthródh sé Cion Polaitiúil mar fhreagra ar an togra an 13 Nollaig 2023. 

 

BREITH AN CHOISTE 

3. An 13 Nollaig 2023, chomhaontaigh an Coiste cóip den chion polaitiúil seo a chur ar 

aghaidh go dtí na daoine seo a leanas: 

• An tAire Fiontar, Trádála agus Fostaíochta, Síomón Ó Cómhanaigh T.D.,  

• Uachtarán an Choimisiúin Eorpaigh, Ursula von der Leyen, Uasal, 

• Uachtarán Pharlaimint na hEorpa, Roberta Metsola, Uasal, agus 

• Uachtarán Chomhairle an Aontais Eorpaigh. 

 

   Chomhaontaigh an Coiste thairis sin, ar mhaithe le comhoibriú idirpharlaiminteach i 

dtaobh nithe a bhaineann leis an Aontas Eorpach, go gcuirfear cóip den chion 

polaitiúil seo ar aghaidh chuig an gcomhlacht cuí i bparlaimint náisiúnta gach 

Ballstáit den Aontas Eorpach agus chuig comhaltaí Éireannacha de Pharlaimint na 

hEorpa. 

TUAIRIM AN CHOMHCHOISTE 

4. Tuigeann an Coiste an tábhacht atá le híocaíochtaí déanacha in idirbhearta tráchtála 

a chosc, agus tacaíonn sé leis sin. Is ábhar imní don Choiste an comhréireach atá 

rialachán sa réimse seo, agus an bhfuil údar leis, agus measann sé thairis sin go 

ndéantar leis an togra, atá bunaithe go cuí ar Airteagal 114 den Chonradh ar 

Fheidhmiú an Aontais Eorpaigh, urraim a thabhairt do phrionsabal na coimhdeachta, 

ach nach dtugtar urraim iomlán leis do phrionsabal na comhréireachta. 

 

I ndiaidh dó an togra a bhreithniú go mion, cuireann an Comhchoiste Oireachtais um 

Fhiontar, Trádáil agus Fostaíocht na tuairimí seo a leanas in iúl: 

 

a. Tugann an Coiste dá aire maidir le hAirteagal 3, go háirithe, trí uastréimhse 

íocaíochta amháin de 30 lá i gcaidreamh idir gnóthaí a shocrú, go 

mbainfeadh sé sin an bonn dá saoirse, mar fhiontair eacnamaíocha 

príobháideacha, teacht ar chomhaontú maidir le téarmaí íocaíochta éagsúla, 

ag cur san áireamh freisin céimeanna éagsúla neamhchosanta ar 

chreidmheas agus an earnáil airgeadais idir fiontair mhóra agus fiontair 

bheaga/mheánmhéide).  

 

b. Dá bhrí sin, creideann an Coiste go bhfuil an uastréimhse íocaíochta 

éigeantach 30 lá, faoi Airteagal 3, agus toirmeasc ar an gcreidiúnaí bheith in 

ann ús ar íocaíocht dhéanach a tharscaoileadh, mar a chinntear leis an 

rialachán atá beartaithe, róshriantach ar shaoirse chonarthach, rud a 

chuireann teorainn leis na deiseanna atá ag gnólachtaí teacht ar chomhaontú 

maidir le hamanna íocaíochta agus ús ar íocaíocht dhéanach, agus gur mó 

sin ná is gá chun an cuspóir a bhaint amach. Déantar difear díréireach leis an 

mbeart seo don tsaoirse chonarthach sheanbhunaithe idir páirtithe agus ní 

fhoráiltear leis d’oiriúnú ná do leasú le haghaidh cuideachtaí ag féachaint do 

cheanglais éagsúla, leithleacha agus aonair na hearnála gnó.  Ar an ábhar 

sin, tá an baol ann leis an togra seo go mbainfí an bonn go mór de dhinimic 

an mhargaidh agus go ndéanfaí dochar don iomaíocht, ós rud é nach 

mbeadh fiontair in ann soláthróirí a bhfuil téarmaí íocaíochta fabhracha á 

dtairiscint acu a lorg. 

 

c. Is oth leis an gCoiste nár breithníodh go hiomlán tionchair fhioscacha iomlána 

an togra agus tá imní air go bhféadfadh tionchar diúltach a bheith ag an togra 

ar shlabhra soláthair iomlán gnólachtaí in earnálacha éagsúla agus go 

bhféadfadh iarmhairtí suntasacha a bheith aige sin ar thrádáil trasteorann 

agus go bhféadfadh sé an bonn a bhaint d’iomaíochas na hEorpa. 

 

d. Comhaontaíonn an Coiste nár cheart le haon athrú ar rialacha an Aontais a 

bhfuil sé mar aidhm leo téarmaí creidmheasa a athrú, Éire agus stáit bheaga 

a chur faoi mhíbhuntáiste iomaíoch sa trádáil trasteorann le timthriallta caipitil 

oibre éagsúla. 

 

e. Tugann an Coiste dá aire, agus é ina ábhar imní dó, na tionchair rialála agus 

na hiarmhairtí neamhbheartaithe a bhaineann le rialachán a thabhairt isteach 

a thiocfaidh in ionad treorach.  Ní hamháin go gcaithfidh rialacháin a bheith 

bunaithe ar fhianaise, ach ní mór gach mionsonra agus comhthéacs is gá a 

bheith iontu sna forálacha a leagtar amach. 

 

f.  Tugann an Coiste dá aire, agus é ina ábhar imní dó, nach ndéantar  leis an 

rialachán atá beartaithe idirdhealú idir íocaíochtaí déanacha agus téarmaí 

íocaíochta fada, arna gcomhaontú ag páirtithe i gconradh in idirbheart 

tráchtála. Tá imní ar an gCoiste thairis sin i ndáil le hAirteagal 6, go 

bhfanfaidh ús ar íocaíocht dhéanach ag an ráta tagartha móide 8 bpointe 

céatadáin agus i ndáil le cúiteamh ar bhuntáille as costais aisghabhála €50 in 

aghaidh an idirbhirt tráchtála. D’fhéadfadh sé gur mhó na héifeachtaí 

neamhbheartaithe a bheadh ag íocaíocht uathoibríoch éigeantach úis ar 

shlabhraí soláthair níos mó ar slabhraí iad ina bhfuil téarmaí íocaíochta níos 

faide faoi sholúbthacht agus saoirse conarthaí mar ghnáthnós. D’fhéadfadh 

an ráta a bheith ró-ard freisin do ghnólachtaí beaga agus do mhicrea-

ghnólachtaí. 

 

g. Tá imní ar an gCoiste faoi na tionchair rialála iomlána a bheidh ag timthriall 

30 lá, agus i dtaobh an mbeidh i gceist leis sin sainmhíniú nua dlíthiúil ar 

dhócmhainneacht in Éirinn. Ba chóir a thabhairt faoi deara nach bhfuil an 

téarma “dócmhainneacht” sainmhínithe faoi láthair in Acht na gCuideachtaí.  

Dá bhrí sin, is é an cheist atá ann an amhlaidh go gcruthófar le Rialachán AE 

lena bhforchuirtear teorainn sheasta 30 lá ar shuimeanna iníoctha, 

sainmhíniú de facto ar dhócmhainneacht i gcás nach bhfuil aon rud ann faoi 

láthair. 

 

h. Molann an Coiste go n-áireofaí an slabhra luacha iomlán sna tograí 

reachtacha Eorpacha.  

 

i. I ndiaidh dul i gcomhairle le páirtithe leasmhara, ní thacaíonn an Coiste le 

comhlacht nua stáit a chruthú chun reachtaíocht maidir le híocaíochtaí 

déanacha a fhorfheidhmiú.  Baineann íocaíocht in am le cibé timpeallacht 

ghnó atá sonraithe. Má thugtar isteach bearta éigeantacha breise, ní dócha 

go mbainfear amach an tionchar inmhianaithe agus, ina ionad sin, 

d’fhéadfadh sé go mbeadh mar iarmhairt neamhbheartaithe air go dtiocfadh 

méadú ar dhócmhainneacht ghnó. Ina ionad sin, ba cheart bailiú agus 

comhroinnt dea-chleachtas a bheith ar an gcéad chéim chun bogadh i dtreo 

cultúr nua gnó ina ndéanfaí íocaíochtaí déanacha a íoslaghdú. 

 

 

 

 

 

 

 

 

 

 

_______________ 

An Teachta Muiris Ó Caoindealbháin, 

Cathaoirleach, 

An Comhchoiste um Fhiontar, Trádáil agus Fostaíocht 

13 Nollaig 2023  

 

 

 

 


